Nafarroako Parlamentuko Mahaiak, 2013ko martxoaren 18an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Patxi Leuza García jaunak aurkeztutako galdera, anbulantziak Ubarmin klinikan sartzeari buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Nafarroako Gobernuari igortzea, Legebiltzarreko Erregelamenduko 194. artikuluak agindutakoari jarraikiz, idatzizko erantzuna bidal dezan.

Iruñean, 2013ko martxoaren 18an

Lehendakaria: Alberto Catalán Higueras

GALDERAREN TESTUA

Atxiki gabeko foru parlamentari Patxi Leuza Garcíak, Nafarroako Parlamentuko Erregelamenduan ezarritakoaren babesean, ondoko galdera aurkeztu du, Nafarroako Gobernuak idatziz erantzun dezan:

Orain dela urte batzuk, kirurgia-eremua birmoldatzeko obrak zirela-eta, anbulantzien trafikoa eta Iruñetik Ubarmin Klinikarako sarbideak desbideratu ziren, obretako kamioien trafikoarekin bat egin ez zezaten.

Ordura arte, anbulantziak, gainontzeko ibilgailuak bezala, Eguesibarko industrialdeko biribilgunea eta klinika lotzeko errepide nagusitik sartzen ziren klinika-gunera; errepide horrek bi errei ditu, bat norabide bakoitzean, zirkulatzeko behar besteko zabalerakoak. Erabakiak berekin zekarren anbulantziak hiri zeharbide batetik iristea Klinikara (Elkanoko Leku-Eder urbanizaziotik), Elkano-Sagasetara sartzeko toki-errepidetik. Bizilagunek beren desadostasuna eta haserrea adierazi dute aldaketa-erabakiari dagokionez; izan ere, bide horrek ez dauka behar besteko zabalerarik, bi ibilgailu segurtasunez pasatzen direla bermatzeko.

Birmoldaketa-obrak orain dela urtebete baino gehiago bukatu ziren, eta ustez aldi baterako zen aldaketa mantentzen da anbulantzien sarbideari dagokionez. Gainera, pentsatzekoa da Ubarmin Klinikaren kirurgia-jarduera areagotu eginen dela, kirurgia-eremu berria zerbitzuan jartzearekin batera.

Horrenbestez, hauxe jakin nahi dugu:

• Noren ardura izan zen anbulantziak Ubarmin Klinikara iristeko sarbidea aldatzeko erabakia hartzea?

• Zer baldintza eta terminotan hartu zen erabaki hura? Zenbat denborarako planteatu zen aldaketa?

• Zer asmo ditu Gobernuak horri dagokionez? Anbulantzien sarbidea aldatzeko erabakia bertan behera utziko al du, eta hasierako sarbideetara itzuliko al da? Zein epetan?

